
Uttale til kulturmeldinga - St. meld nr. 48 (2003-2004) "Kulturpolitikk fram mot 2014"

SAMANDRAG
I denne saka vert det gitt synspunkt på St.meld.nr. 48 (2002-02) Kulturpolitikk fram mot 2014. Meldinga evnar for liten grad å sjå ut over den sentralstyrte delen av kulturpolitikken som vert forvalta av Kultur- og kyrkjedepartementet.

Ein nasjonal kulturpolitikk er for heile landet, og må ta inn over seg at kunnskap og kompetanse er spreidd over heile landet.  Derfor må tilhøva leggjast til rette for at kunnskapen og kompetansen kan nyttast der han finst.  Berre slik kan det skapast ein variert og fargerik nasjonal kulturpolitikk.

Det er framlegg om at saka vert følgt opp ovanfor Familie-, kultur og administrasjonskomiteen i Stortinget.

FORSLAG TIL VEDTAK

	1
	Tittelen, ”Kulturpolitikk fram mot 2014”, skapar forventningar om at det her vert lagt fram ei heilskapleg vurdering av den nasjonale kulturpolitikken i Noreg.  Vestlandsrådet meinar at meldinga i for liten grad evner å sjå ut over den sentralstyrte delen av kulturpolitikken som vert forvalta av Kultur- og kyrkjedepartementet



	2
	Fylkeskommunane på Vestlandet vektlegg kultur som eit viktig verkemiddel i regional utvikling, og har kultur som eit av dei prioriterte områda som Vestlandsrådet skal arbeide med. Vestlandsrådet meiner at det er svært viktig at fylkeskommunane vert gjeve større fridom til, og ansvar for, å forvalte dette feltet, spesielt gjennom å ha tilgang til økonomiske verkemiddel. Departementet har ikkje tilstrekkeleg lokal innsikt til å arbeide på det detaljeringsnivået det praktiserer.



	3
	Ein nasjonal kulturpolitikk er for heile landet, og må ta inn over seg at kunnskap og kompetanse er spreidd over heile landet.  Derfor må tilhøva leggjast til rette for at kunnskapen og kompetansen kan nyttast der han finst.  Berre slik kan det skapast ein variert og fargerik nasjonal kulturpolitikk.



	4
	Vestlandsrådet ber leiar om å følgje opp saka ovanfor Familie-, kultur og administrasjonskomiteen i Stortinget.




Paul M. Nilsen

Ingebjørg Astrup

FYLKESRÅDMANNEN, 21.01.2004:

Framlegg til fråsegn til Stortingsmelding nr. 48 (2002 – 2003) – ”Kulturpolitikk fram mot 2014” (Kulturmeldinga) vert med dette lagt fram som sak for Vestlandsrådet:
Innleiing

Tittelen skapar forventningar om at det her vert lagt fram ei heilskapeleg vurdering av den nasjonale kulturpolitikken i Noreg.  Vert så denne forventninga oppfylt?  Vårt syn er at meldinga i for liten grad evnar å sjå ut over den sentralstyrte delen av kulturpolitikken som vert forvalta av Kultur- og kyrkjedepartementet.

Ein nasjonal kulturpolitikk er for heile landet, og må ta inn over seg at kunnskap og kompetanse er spreidd over heile landet.  Derfor må tilhøva leggjast til rette for at kunnskapen og kompetansen kan nyttast der han finst.  Berre slik kan det skapast ein variert og fargerik nasjonal kulturpolitikk.

Vi vil i denne uttalen fokusere på det regionale perspektivet i kulturpolitikken, med sideblikk til kva regional kulturpolitikk har å seie for utviklinga på alle nivå.

Kultur som verkemiddel i regional utvikling.

Fylkeskommunane må gjevast handlingsrom til  å nytte kultur som verkemiddel i regional utvikling

Kulturområdet er i stor grad ikkje lovpålagt, har svært avgrensa økonomiske  ressursar, men vert i stor grad detaljstyrt frå staten si side gjennom øyremerka løyvingar og retningsliner.

Kultur- og Kyrkjedepartementet sin forvaltningspraksis stimulerer og opprettheld ei detaljstyring som i liten grad er i tråd med dei intensjonane som er lagt til grunn i andre departement.

Kommunalministeren har ved fleire høve framheva fylkeskommunen si rolle som regional utviklingsaktør.  Fylkeskommunane i Vestlandssamarbeidet vektlegg kultur som eit viktig verkemiddel i regional utvikling.  Det viser mellom anna det faktum at kultur er eitt av dei prioriterte områda Vestlandsrådet skal arbeide med.  Vi meiner derfor at det er svært viktig at fylkeskommunane vert gjeve større fridom til, og ansvar for, å forvalte dette feltet, spesielt gjennom å ha tilgang til økonomiske verkemiddel. 

I den allmenne drøftinga rundt regionalisering av oppgåver vert det ofte vist til at Noreg fører ein annan politikk på det feltet enn Europa elles.  I kulturmeldinga vert denne påstanden tilbakevist med at andre land i Europa har eit mykje høgare folketal enn Noreg.  Vi meiner at i ein slik diskusjon vert det eit svært avgrensa argument å berre bruke folketalet som indikator.  I Noreg, kanskje meir enn i dei fleste europeiske land, vil geografien vere ein viktig del av grunngjevinga.  Noreg er mykje meir geografisk differensiert enn dei fleste andre europeiske land.  Ikkje minst har dette mykje å seie for kommunikasjonen mellom landsdelane – og dermed og for kultur og identitet.

Det er heller ikkje slik at auka sentralisering må til for å for å ivareta Noreg sin internasjonale politikk.  Dei norske fylkeskommunane er sterkt internasjonalt orientert. Særleg aktivt er samarbeidet med resten av Nordsjøregionen, der  norske fylkeskommunar deltek i ymse EU-prosjekt.  Føresetnaden for samarbeidet er i dei fleste høve nettopp at partnarskapen er regionalisert, noko som inneber at regionane må ha kompetanse  og handlingsfridom.

 Fylkeskommunal kompetanse som lokal ressurs

Fylkeskommunane må kunne forvalte både stimuleringsmidlar og kompetanse til beste for lokalt nivå.

Dette må sjåast i samanheng med det lokale sjølvstyret på kommunenivå.  Kanskje særleg innanfor kulturpolitikken er det avgjerande at det vert lagt til grunn eit nedanfrå perspektiv.  Kultur utviklar seg i samspel mellom menneske, og mennesket er først og fremst lokalt. Prosessane må derfor i stor grad gå føre seg lokalt, men det å vere katalysator, koordinator og rådgjevar krev meir kompetanse og ressursar elles enn det som kan stillast til rådvelde lokalt.  Dette gjeld både rein fagkompetanse, og kunnskapar som gjer det mogeleg å setje prosessar inn breiare geografiske samanhengar.   Fylkeskommunane er nærare det lokale nivå, og har samstundes kompetanse som kommunane treng.  I tillegg til at fylkeskommunane i større grad enn sentralstyrte statlege eininga har kjennskap til dei lokale særtrekk, er dei også i stand til å ivareta ein heilskap.  Våre intensjonar er at kultur skal bli eit sentralt verkemiddel i den vidare utviklinga av regionane, mellom anna for å sikre levedyktige lokalsamfunn med høg livskvalitet.

Kommunane sin rolle i kulturpolitikken er elles lite kommentert i meldinga.  Dette faktum avspeglar ikkje situasjonen som no er i mange kommunar, der kultur blir ein salderingspost i stramme økonomiske tilhøve.  I den situasjonen opplever vi at kommunane gjev uttrykk for at dei treng medspelarar med den kompetansen som fylkeskommunane representerer.

Regional kompetanse som nasjonal ressurs

Gode kompetansemiljø må stimulerast uavhengig av kvar dei finst i landet.

For at kulturpolitikken skal få gode vekstvilkår, er det viktig å finne kompetansen der han er, og stimulere til vidareutvikling. Det er opparbeidd gode kompetansemiljø på ulike felt ulike stader i landet, og det er viktig å stimulere slike uavhengig kvar i landet dei ligg.  Statlege styresmakter må derfor støtta fylkeskommunane/regionane i det dei vel å verte gode på, og ikkje minst i det dei vel å samarbeide med kvarandre og andre regionale fag- og kompetansemiljø om.  

Fylkeskommunane har høg kompetanse på regional kulturpolitikk i nært samarbeid med lokale og regionale aktørar. Dette gjeld innanfor eit utvide kulturomgrep og i samarbeid med kommunar, institusjonar, organisasjonar og ressurspersonar, og på felt som kunst og kulturformidling, museum og kulturminnevern, bibliotek og arkiv og idrett og friluftsliv. Slik sett utøver og realiserer fylkeskommunane, på lik line med den statlege forvaltninga, viktige målsettingar i  den samla nasjonale kulturpolitikken. 

Ein heilskapeleg kulturpolitikk

Meldinga er ikkje dekkjande for heile det kulturpolitiske feltet.

Vi saknar og i meldinga eit overbyggjande blikk på norsk kulturpolitikk.  Det er viktig å sjå den totale kulturpolitikken i samanheng, sjølv om det er fleire departement som har eit forvaltningsansvar.  Meldinga nemner mange eksempel på publikasjonar frå andre departement som omtalar område som verkar inn på kulturpolitikken, men vi saknar likevel at meldinga uttrykkjer ein meir bevisst oppfatning av samanhengane i høve til den totale kulturpolitikken.  Som døme trekkjer vi fram:

Den kulturelle skulesekken

Kultur- og kyrkjedepartementet og Utdannings- og forskingsdepartementet har utarbeidd stortingsmeldingar om kulturformidling til born og unge, høvesvis St.meld. nr. 38 (2002-2003), og St.meld. nr. 39 (2002-2003).   Stortinget påla departementa å samordna arbeidet med desse to meldingane.  Det har ikkje skjedd, noko vi meiner er svært uheldig.  Dessutan er kulturminnepolitikken, forvalta av Miljøverndepartementet, viktig for kulturformidlinga, så her og  etterlyser vi samordning.

Den kulturelle skulesekken er først og fremst kulturpolitikk, og ein viktig del av kulturpolitikken.  Her, hjå den nye generasjonen, vil i stor grad grunnlaget for den framtidige kulturpolitikken verte lagd.  Kulturformidling og utvikling av kulturforståing og kreative evner er sentralt.  Borna skal utvikle sin eigen identitet og evna til å sjå seg sjølv i ein kulturell samanheng – det vil seie at dei må møtast der dei er.  Vi meiner difor at det økonomiske ansvaret for den kulturelle skulesekken må vera minst mogeleg sentralstyrt.  

Idrett

Vi nemner og at idrett ikkje er omtala i kulturmeldinga, men ser ikkje det som problematisk på same måte.  Det er framleis nokså ulikt korleis dei offentlege nivåa organiserer idrettsfeltet. Det er laga eige st. meld. om idrett, St.meld. nr. 14: "Idrettslivet i endring" 1999 - 2000. 

Sentraliseringspolitikk – nokre døme
Kulturmeldinga fokuserer i stor grad på den statlege styringa av kulturpolitikken.  Det vert i alt for liten grad lagt opp til at fylkeskommunen skal vere arena for utøving av kulturpolitikk.  

Vi har valt å ikkje kommentera heile meldinga, men vil trekkje fram ABM-feltet som typisk eksempel på sentraliseringstankegangen.

For fylkeskommunen har arkiv-, bibliotek- og museumsfeltet vore viktig fordi vi arbeider med kulturminneforvaltning i brei tyding, og derfor kan sjå alt dette i ein samanheng.  Slik vert det skapt synergiar som aukar folk sitt medvit og styrkjer kulturell identitet.  Fylkeskommunane har sett dette som eit viktig felt for regional og lokal politikk og regional og lokal identitetsskaping.  Det har skapt sterkare interesse for vår felles kulturarv, og har ført til sterkare engasjement også hjå friviljuge organisasjonar.  Denne utviklinga meiner vi det er viktig å støtte opp om.

Vi stiller oss difor kritiske til den sentraliseringseffekten som oppretting av det nye statlege organet ABM-utvikling alt har medført.

Museum:

I kulturmeldinga heiter det i kapittel 11.6.3.4  Framtidig finansieringsordning: 

”Den statlege finansieringa av musea vil skje gjennom direkte tilskot til kvar einskild institusjon slik at staten kan dekkja inntil 60 pst. av det samla offentlege tilskotet. Det må leggjast til grunn nær kontakt mellom forvaltningsnivåa for musea.”

 

Dette er fylgd opp i Statsbudsjettet for 2004, noko som delvis er finansiert gjennom uttrekk frå fylkeskommunane sine rammetilskot til musea. Staten gir tilskot til konsoliderte museum gjennom ABM-utvikling.

Like sidan den offentlege tilskotsordninga for museum vart innført i 1975 har fylkeskommunen spela ei sentral rolle i arbeidet med drift og finansiering av musea.  Fylkeskommunane har lojalt fylgd opp statleg politikk, og har koordinert arbeidet med planlegging og økonomi.  Fylkeskommunane har og koordinert samarbeidet mellom musea og mellom vertskommunane, andre fylkeskommunar og staten. Dei siste åra har fylkeskommunane vore aktive pådrivarar i arbeidet med  konsolideringsprosessen.

 

Det har ikkje minst dei siste åra vist seg at det nettopp er i spenningsfeltet og samordninga av nasjonal, regional og lokal politikk at det har vore mogeleg å få til det løftet som vesentlege deler av musea på Vestlandet no er inne i.

Fylkeskommunane har i liten grad blitt rådspurde når det gjeld framlegg til statstilskot til dei einskilde musea. Utveljing av dei 20 musea som får midlar frå den kulturelle skulesekken er gjort utan kontakt med fylkeskommunane.

I det vidare nettverksarbeidet må staten sørgje for at fylkeskommunane får ei tydeleg rolle. Denne må kome til uttrykk både gjennom statsbudsjettet og Stortinget si handsaming av kulturmeldinga. Framtidig utvikling av museumsområdet er avhengig eit nært samarbeid mellom kommunane, fylkeskommunane og staten der aktørane sine roller er klare.

Vi meiner at ei positiv utvikling på museumsrådet er mest tent med at fylkeskommunane har hovudansvar for det museumspolitiske arbeidet på regionalt/lokalt nivå i samarbeid med kommunane og staten.

Bibliotek.
Kulturmeldinga vidarefører fleire viktige saker for biblioteka. Hovudutfordringa på bibliotekfeltet er utbygging av Nasjonalbiblioteket og å legge til rette for det saumlause biblioteket, slik at dei informasjonsressursane som norske bibliotek samla rår over skal vere lett tilgjengelege for alle. 

Meldinga gir elles inga fullgod skildring av oppgåver og utfordringar på bibliotekfeltet, men viser til St.meld. nr.22 ((1999-2000) Kjelder til kunnskap og oppleving, som fekk brei tilslutnad i Stortinget. 

Med ABM-utvikling som hovudaktør og koordinerande instans skal det gjennomførast eit utgreiingsarbeid om sentrale problemstillingar på bibliotekområdet. Kultur- og kyrkjedepartementet skal i samråd med Utdannings- og forskingsdepartementet oppnemne ei referansegruppe for å sikre brei forankring av arbeidet. Det er viktig at ein i utgreiinga får fram dei spesielle problemstillingane, både når det gjeld struktur og ressursar til bibliotekdrift, som ein har i grisgrendte strok.

Fylkesbiblioteka har eit svært godt oversyn over statusen og behov for bibliotektenester i kvart fylke. Ein bør i utgreiingsarbeidet bruke fylkesbiblioteka sine kunnskapar som ein viktig ressurs i arbeidet. Fylkesbiblioteka kan også spele ei viktig rolle som eit koordinerande ledd mellom dei ulike bibliotekinstitusjonane i fylket i tillegg til å vere ein regional utviklingsaktør på bibliotekfeltet. 

Sett i ljos av dette ser vi med undring på at ABM-utvikling i tildeling av prosjektmidlar til bibliotekprosjekt, ikkje tek omsyn til fylkeskommunen si lovpålagte oppgåve om å uttale seg vedrørande fordeling av statlege midlar. 
I meldinga blir også Det flerspråklige bibliotek ved Deichmanske bibliotek omtala.  Denne   institusjonen er svært viktig for at ein i små kommunar skal kunna gje viktige bibliotektilbod til flyktningar og innvandrarar.  Fylkesbiblioteka ser med uro på at ein ikkje tar opp den vanskelege driftssituasjonen for biblioteket i ei melding der den aukande globaliseringa er eit så sentralt tema.

Arkiv

Arkiva utgjer – saman med biblioteka, musea og kulturminnesektoren – ein særs viktig og grunnleggjande del av vårt nasjonale minne og dermed kulturarv. Men så langt har det vore satsa svært små statlege midlar for å ta vare på og formidla arkivmateriale utanom det statlege Arkivverket (Riksarkivet og statsarkiva). Mange kommunar og fylkeskommunar har i seinare år vist vilje til sjølve å få i stand interkommunale arkiv og fylkesarkiv. Med relativt små midlar har desse arkivinstitusjonane fått gjort imponerande mykje.  Likevel er arkivsektoren den dårlegast utbygde sektoren av dei tre såkalla ABM-sektorane arkiv, bibliotek og museum. 

Kulturbygg

Kulturmeldinga gjev positive signal om ei ny desentralisert ordning for kulturbygg, men dei statlege premissane må sikre regional handlingsfridom, og det må stillast tilstrekkeleg med midlar til disposisjon.

Meldinga tilrår ei ny, desentralisert ordning for tilskot til kulturbygg. I meldinga går ein inn for at fylkeskommunane bør stillast nokså fritt i bruken av desse midlane, dvs. at dei statlege føringane vert avgrensa til eit sett av premissar som skal gå fram av det årlege brevet der midlane vert stilte til rådvelde. Midlane bør kunna nyttast både til nybygg og ombygging eller modernisering, men ikkje til ordinært vedlikehald eller drift. Det blir også sagt at tilskot til mobile bibliotek kan inngå i ordninga. Mobile bibliotek er viktige for Vestlandet. Vi ser det som positivt at fylkeskommunen no vil verte stilt friare når det gjeld disponering av midlar til kulturbygg.  Vi avventar likevel premissane som må visa reell handlingsfridom, slik at heilskapeleg planlegging vert sikra.  Reell handlingsfridom vil og vera avhengig av at det ikkje vert reduksjon i overføringane.

